
Ma trovavi conformi a uña çittæ

D'ogni ornamento nûa non naturale,

Çittadin d'ogni sesso e d'ogni etæ

Nûi tutti tutt'affæto, tale quale

Ean stæti missi a-ô mondo da so moæ;

Stato a lô non incomodo o anormale;

Perchè dä maizia non guastæ, o avvilii

Dâ vergêugna[sic] u da-ô freido arrensenii.

No, pe ëse affæto nûa, rossô e inquietudine

(Che nisciun ô sospette, o ô se l'immagine)

Non ëa in quella feliçe moltitudine

O pe uña maliziosa sfacciataggine,

O pe un'infame e pescima abitudine,

O pe uña animalesca balordaggine;

Ma pe un'ingenuitæ, da quæ l'idea

Non sa formâse a civiltæ europea.

A quæ in scimile stato a no rileva,

Che ommi barbari, o discoli, o dementi,

Eccettuôu quando ô spirito a solleva

A-i tempi e a-i usi semplici e innocenti

Do biblico giardin d'Adammo e d'Eva,

O a se ricrea në scene seducenti

E favolose da mitologia,

O ne-i idillii ameni da poexia.

Primma, perchè lê a credde naturale

Accessorio de l'ommo i vestimenti,

E non preservativo accidentale

Da-e nocive intemperie di elementi,

Oppù uña salvaguardia da morale

Fra-e mæxime creatûe ciù intelligenti,

Che quanto en ciù civilizzæ, de votte

Son maiziose atrettanto e ciù corrotte.

